[bookmark: _GoBack]კიბოს კვლევის საერთაშორისო სააგენტოს (IARC – International Agency for Research on Cancer) მხარდაჭრა საქართველოში კიბოს პოპულაციური  
რეგისტრის დანერგვასა და განვითარებაში

კიბოს კვლევის საერთაშორისო სააგენტოსთან კოორდინაციისა და ინტეგრაციის შედეგად მოხდა საერთაშორისო გამოცდილების გაზიარება, მიღებულ იქნა კიბოს რეგისტრის “CanReg-5” პროგრამა და 2015 წლის პირველი იანვრიდან დაინერგა საქართველოში. პროგრამა ითარგმნა ქართულ ენაზე და მასში ჩაიტვირთა ყველა კლასიფიკატორი (ტოპოგრაფიული, მორფოლოგიური, ადმინისტრაციულ-ტერიტორიული და ონკოლოგიური სერვისების მწარმოებელ დაწესებულებათა ნუსხა).  
კიბოს რეგისტრის მნიშვნელობა მონაცემთა ხარისხზეა დაფუძნებული; განსაკუთრებით ღირებულია, კიბოს თითოეული შემთხვევის რეგისტრაცია სწორად და სრულყოფილად განხორციელდეს, რათა ტენდენციების სწორად შეფასება და საერთაშორისო დონეზე მონაცემთა შედარება მოხდეს. აღნიშნულის მიღწევა შესაძლებელია, თუ ონკოლოგიურ დაავადებათა კლასიფიკაცია შესაბამისობაში იქნება თანამედროვე მოთხოვნებთან. სწორედ ამ მიზნით, ექსპერტების რეკომენდაციის შესაბამისად, კიბოს რეგისტრის დანერგვასთან ერთად მოხდა საერთაშორისო კლასიფიკატორის ICD-O-ს (International Classification of Diseases for Oncology ICD-O, Third Edition) ქართულ ენაზე გამოცემა და  ქვეყნის მასშტაბით დანერგვა.
2018 წლიდან დაიწყო კიბოს რეგისტრის განვითარების პროცესი, რაც გულისხმობს კიბოს ერთიანი საინფორმაციო სისტემის შექმნას, სადაც გაერთიანებულია კიბოს სკრინინგის, დიაგნოსტიკის, მკურნალობის და ასევე სიკვდილიანობის შესახებ ინფორმაცია; სისტემა დაკავშირებულია დაბადება-გარდაცვალების მოდულთან, საიდანაც რეალურ დროში ხდება პაციენტის სტატუსის განახლება. ერთიანი საინფორმაციო სისტემის შექმნაში კვლავ ინტენსიურად მონაწილეობენ IARC-ის ექსპერტები; 2018 წლის ოქტომბრის თვეში საქართველოში ვიზიტად იმყოფებოდნენ კოლეგები IARC-დან - ერიკ ლუკასი და ანტონ რიჟოვი, რომელთა უშუალო ჩართულობით შეიქმნა კიბოს და სკრინინგის რეგისტრის კომპონენტები, მათ მონაწილება მიიღეს ისეთ პროცესებში, როგორიცაა: 
· რეგისტრისათვის საჭირო აუცილებელი ველების განსაზღვრა
· ვალიდაციების განსაზღვრა როგორც კიბოს ისე სკრინინგის კომპონენტისათვის
· ლოგიკების მოწოდება სხვადასხვა ტექნიკური პროცესებისათვის
მიმდინარე წლის ოქტომბერში იგეგმება მომდევნო სამუშაო ვიზიტი, სადაც ექსპერტები შეაფასებენ ჩატარებულ სამუშაოებს, განისაზღვრება დამატებითი ვალიდაციები, ასევე ლოგიკები სისტემის სრული ავტომატიზირებისათვის, გარდა ამისა მოწოდებული იქნება რეკომენდაციები ანალიტიკის მოდულისა და ანგარიშების მომზადებისთვის.
უნდა აღინიშნოს, რომ კიბოს პოპულაციური რეგისტრი წარმოადგენს ონკოლოგიური მონაცემების სისტემური შეგროვების, შენახვის, ანალიზის, ინტერპრეტაციის და წარდგენის ორგანიზებულ სისტემას. იგი უმნიშვნელოვანეს როლს ასრულებს კიბოს ინციდენტობის და პრევალენტობის ხარისხიანი მონაცემების შეკრების თვალსაზრისით. ასეთი ტიპის რეგისტრის გამოყენება ასევე მნიშვნელოვანია კიბოს კონტროლის პროგრამების შეფასებისა და, შესაბამისად, პრიორიტეტების განსაზღვრის და პროგრამების დაგეგმარებისათვის, გაწეული სერვისების ეფექტურობის განსასაზღვრად, ონკოლოგიური პაციენტის სამედიცინო მომსახურების გაწევის დინამიური დაკვირვებისთვის, კიბოს სკრინინგის და სხვა პრევენციული ღონისძიებების მართებულად დანერგვისთვის.

